
        
            
                
            
        

    
	Д. ЦЭВЭГМИД

	 

	БУЛШИН ДЭЭР

	 

	“Улсын хэвлэлийн газар” Улаанбаатар хотноо 1974 онд эрхлэн хэвлүүлсэн "Д. Цэвэгмид : Зохиолууд" номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БУЛШИН ДЭЭР

	 

	Алтай Хангайн хязгаарт

	Аялан явахын зуур 

	Тохиолдсон нэгэн учралыг

	Тодорхойлон энд шүлэглэе

	 

	Алсын өрнөд хаяанд

	Алтайн цаст орой

	Хөх тэнгэрийн чимэг

	Хөвөн цагаан үүлс шиг

	 

	Үүлэн цагаан дүрстэй

	Ихийн их уул байна

	Үүрийн цолмон өнгөтэй

	Тодын тод оргил байна

	 

	Одон саруул оргилыг

	Онцын тэмдэг болгож,

	Наран шингэх зүгийн

	Нарийхан хавцлыг зүглэв

	 

	Сэрүүн салхи хөдөлж,

	Сэмжин үүлс хөөрсөөр

	Удалгүй мөдхөн

	Уст үүлэн цогцлов

	 

	Алс тэнгэрийн хаяанаас

	Аянгын дуу нижигнэсээр

	Намрын ширүүн бороо

	Намайг чиглээд ирэв

	 

	Гал цахилгаан гялбаж

	Газар дэлхий донслон

	Харвасан сумын туяа

	Харанхуй үүлсийг гэрэлтүүлнэ

	 

	Цайрах үүлний тэндэх

	Цаст уулын хаяанаас

	Салхин хурдан явдалтай

	Сайхан хээр морьтой

	 

	Хүдэр биеийн чадлаар

	Хүлгийн хурдныг шалгасан

	Хөвүүн шинжийн царайгаар

	Хүний сэтгэлийг баясгасан,

	 

	Алсын барааг үзэхэд

	Залуу хүний төлөвтэй

	Ажиглан сайнаар харахад

	Ахимаг насанд хүрсэн

	 

	Хурц нэгэн өвгөн

	Хурдлан давхиж ирэхэд

	Амрыг эрж уулзаад

	Аяны замыг нэгтгэв

	 

	Уужим тунгалаг магнайд нь

	Эрэлхэг шинж илэрхий

	Усгал зөөлөн хараанд нь

	Эелдэг төлөв тодорхой

	 

	Эр хүний сайн

	Нөхөртөө элбэрэлтэйг санаж,

	Эмээлт морины сайн

	Эзэндээ хайртайг бодож,

	 

	Агтад хань болгон

	Аянд түшиг хийж 

	Чиг зам нийлсэнд

	Чин үнэнээс баярлав

	 

	Өвгөн бид хоёулаа

	Өнийн юмыг хэлэлцэн

	Өмнө замыг дагаж,

	Өндөр давааг зүглэв

	 

	Хүйтэн бороо айсуй

	Хүчтэй салхи шуугина

	Алсын даваа ойртовч

	Айлын бараа огтгүй

	 

	Халин дайран исгэрсэн

	Харанхуй шуурган салхи

	Хадны хажуу сахисан

	Хайлс модыг ганхуулна

	 

	«Хүчит салхи хавсарсан

	Хүйтэн бороо сүрхий шүү

	Ах минь бушуу явж

	Айлд хүрье» гэхэд минь,

	 

	«Үер ус буух нь

	Эхэндээ аюултай боловч

	Үр шим ирэх нь

	Эцэстээ энэрэлтэй байдаг

	 

	Гандсан ургамал сэргэдэг,

	Ангасан газар ундалдаг,

	Ай хүү минь битгий зов,

	Алсын шимийг хүртэнэ» гэж өвгөн хэлэв

	 

	Харвах шулуун замын

	Зүүн хажуу талд

	Цаст өндөр уулын

	Наран шарах энгэрт

	 

	Араатан амьтны хөрөг шиг

	Асга чулуу харагдах нь

	Аадрын ширүүн уснаас

	Аварч болмоор санагдав

	 

	Агт морио эргүүлж,

	Ах өвгөн түрүүлэв

	Аянчин би дагалдаад,

	Асгын ёроолд хүрэлцэв

	 

	Өвгөн бүргэд шувуу

	Үе улиран үүрлэсэн

	Огторгуйн шар наран

	Олон онд ивээсэн

	 

	Хэдэн сар жилд

	Хээрийн салхи үлээсэн

	Зуун мянган жилд

	Зузаан хаг бүрхсэн

	 

	Балар дээд үеийн

	Байц их чулууны

	Өвөр нөмөр талд

	Өвгөн барайн зогсов

	 

	Овоо хэсэг чулууг

	Очтой хурцаар ширтэж

	Толгой даран зогссон нь

	Тун ч эмгэнэлтэй байв

	 

	Сайхан буурал үс нь

	Сувдын цагаан гэгээтэй

	Саруул сод магнай нь

	Үлгэрийн баатар шинжтэй

	 

	Агуу тунгалаг царайгаа

	Алгуур нааш нь эргүүлж

	Эгц намайг хараад

	Эрс асуулт тавьсан нь:

	 

	«Мэргэн дүү минь чи

	Мэдэж байна уу үүнийг

	Овоо хэсэг чулууны

	Онцлогийг санана уу» гэхэд нь,

	 

	Ургаа хэсэг чулуу биш,

	Учиртай нэгэн булш байна

	Сайн эрийн үлдээсэн

	Салшгүй дурсгал биз

	 

	Энэ байцыг дайран

	Исгэрэх салхины дор

	Хүйтэн хөрсний гүнд

	Хөдөө хээрийн булшинд

	 

	Аль үеийн хэн байгааг

	Ах минь хэлж өгнө үү

	Дүү чинь залуу болоод

	Дүүрэн учрыг мэдэхгүй байна гэхэд

	 

	Бадран гарах одон шиг

	Хурц нүдээ гялбалзуулж,

	Довтлон орох арслан шиг

	Өргөн цээжээ тэлээд

	 

	Өтгөн хар хөмсгөө

	Хоромхон зуур зангидаад,

	Хүрэн суман ташуураа

	Ташаан дээрээ тулаад,

	 

	Хээрийн булшийг дайрсан

	Хэцүү ширүүн салхийг

	Амталж байтлаа гэнэт

	Ам гарч хэлсэн нь:

	 

	«Мэргэн дүү минь чи

	Мэдэж аваад үүнийг

	Үр ачдаа хэлээрэй!

	Үе улиран дурсаарай!

	 

	Энэ булшны гүнд

	Энхрий нөхөр минь хэвтэнэ

	Халуун амьсгал тасарч,

	Хагацан одсоноос хойш

	 

	Арван найман жилийн

	Агуу дурсгал нь гүйцэв

	Үүний туулсан түүхийг

	Өгүүлээд энд барахгүй

	 

	Алтан дэлхийн талбарт

	Ам нээх цагт нь

	Ангир шар уургаа

	Амтлан хөхөх үед нь

	 

	Сарны гэрэл хол,

	Нарны гэрэл хаалттай

	Ээж аав нь гунигтай,

	Энэ ертөнц сүүдэртэй

	 

	Явсан орон бүхэнд

	Төөрөхийн хар манан

	Суусан газар бүхэнд

	Энэлэхийн гашуун дуун

	 

	Нартай өдрийн оронд

	Бүрхэг баргар өдөр

	Сартай шөнийн оронд

	Харанхуй хар шөнө,

	 

	Үржин хөгжихийн оронд 

	Үгээгүй хоосон дэлгэрсэн

	Өршөөл журмын оронд

	Өнчин бэлэвсэн гасалсан,

	 

	Ийм хатуу үеийг

	Өөрийн биед үүрч,

	Тийм балар цагийг

	Өөрийн нүдээр үзээд,

	 

	Түмээр баясан цэнгэх

	Түвшин сайхан жаргалтай

	Төрөөр хөгжин дэвших

	Төгс ариун эрхтэй,

	 

	Ард олны хүсэлт

	Гэрэлт байдлыг зохиож,

	Хотол олны эрмэлзэлт

	Чөлөөт цагийг байгуулахаар

	 

	Дусал цусаа дуустал

	Эх орондоо зүтгэсэн

	Дурсгалт хүмүүсийн нэгэн

	Энэ булшинд хэвтэнэ» гэж өвгөн хэлэв

	 

	Учир сэлтийг бүрнээр

	Угаас мэдэхийг хүсэж,

	Эелдэг зөөлөн үгээр

	Ингэж би асуулаа

	 

	Энэ хэзээ юунд

	Энхрий нөхрөө орхиод,

	Ямар тэмцлийн очинд

	Яагаад биеэ өгөв

	 

	Хар уснаас болов уу?

	Хажуугийн байцаас халив уу?

	Харвах суманд оногдов уу?

	Халдах дайсанд хөнөөгдөв үү? гэхэд

	 

	Ухаан төгс дүү минь

	Ухамсарлан сайтар сонс!

	Учир явдлыг бүрнээр

	Угаас эхлэн тоочъё

	 

	Арван хоёрдугаар онд

	Ардын журамт цэргийн

	Баруун ангийн салаа

	Баахан хэсэг эрчүүд,

	 

	Цаст тэр ууланд

	Цагаан цэрэгт бүслэгдэн,

	Хоол нойрыг огоорч

	Хонон өнжин байлдаад

	 

	Сүүлийн өдрийн орой

	Сүрхий ширүүн тулалдаж,

	Дайсны бөөн хүчийг

	Дайран орохын цагт

	 

	Журамт цэргийн магнайд

	Зузаан бор царайтай

	Ид хорин таван настай

	Эрэлхэг нэгэн залуу

	 

	Мохошгүй яруу түүхт

	Монгол баатрын сэлмийг

	Баруун гартаа эргүүлж,

	Бахтай зоригтой цавчилсаар,

	 

	Харь дайсны жагсаалыг

	Хага зүсэж гарахыг

	Өвгөн болсон ах чинь

	Өөрийн нүдээр үзсэн

	 

	Дайсны нэгэн бэхлэлтийг

	Давж өнгөрөв гэтэл

	Хажуу талын жалгаас

	Халдаж шууд оров

	 

	Хүний олноос айсангүй

	Хүчний ихээс харьсангүй,

	Мятрахгүй зүрхтэн

	Шантрахгүй зоригтон

	 

	Даруй урагш давшиж,

	Дахин байлдах үед

	Хүчит баатар эр

	Хүнд шархыг олов

	 

	Харгих суманд оногдож

	Урсах цусаа харавч

	Халуун залуу насыг

	Авсны хаалга даллавч

	 

	Ардын хилэн буцалж,

	Хувьсан боссон энэ үе

	Олны хүчин зангирч

	Оргилон гарсан энэ өдөр

	 

	Баясгалангийн үүдийг нээж,

	Зүрхний цусаар тэмдэглэсэн,

	Бат хатуу зоригт

	Монголын шилдэг хөвүүн

	 

	Ардын жаргалын төлөө 

	Амь биеэ зориулж,

	Улам улам ширүүдэн,

	Урагш давшин дайрав

	 

	Ган болд сэлэм нь

	Галын дөл шиг гялбалзаад,

	Тэнцэн тулах хүн

	Тэдний дотор байсангүй

	 

	Дайрах бүрдээ

	Монголын зоригийг илтгэж

	Далайх бүрдээ

	Сэлмийн хурцыг үзүүлэв

	 

	Гардах энэхэн зуур

	Гарамгай зоригт баатар

	Галт суманд оногдож

	Ган сэлмэнд дайрагдаж,

	 

	Бат хүчийг илтгэгч

	Баруун гар нь шархтаад

	Унасан мориноос хагацаж,

	Барьсан зэвсгээ алдахад

	 

	Атаат дайсан этгээд

	Ар өврөөс хүрээлж

	Хар санаагаа шавхан,

	Хамаг хүчээ дайчлан,

	 

	Урт жадыг

	Уушги зүрхэнд нь чиглүүлж,

	Хүйтэн сэлмийг

	Хүзүү дээр нь далайж,

	 

	Сэг дээр хуралдсан

	Араатан чоно шиг аашилж,

	Цусан дээр үймсэн

	Махчин шувуу шиг загнахад

	 

	Ган төмөр шиг хатуу

	Ганцхан зоригийг барьж

	Түмэн ардын хэрэгт

	Төгслийн цусыг өгөхөөр

	 

	Бүсэн дэх хутгыг

	Эгшин зуур шүүрэн авч,

	Харвах одон шиг хурдан

	Харайн давшиж оров

	 

	Энэ бүгдийг үзээд

	Эрчимлэн биднийг ирэхэд

	Бурангуй дайсан тэд нар

	Буруулан цаашаа одов

	 

	Омогт бүргэдийн далавчтай

	Зоригт арслангийн цээжтэй

	Шуугьж ирэх нь шонхор шиг

	Хальж буух нь харцага шиг

	 

	Ардын баатар хүүгийн

	Ариун биеийг үзэхэд

	Өрөвдмөөр байсныг

	Өнөө ч санахад хүнд байна

	 

	Тоосонд дарагдаж борлосон

	Цусанд будагдаж нэвширсэн

	Баргар царайн дундаас

	Бадармал цахилгааны очтой,

	 

	Хурц нүдээ эргүүлж,

	Хувьсгалч нөхдөө хармагц

	Угтаж биднийг авахаар

	Урагш давшаад ойчив

	 

	Ахин дахин цавчилдсан

	Ар өврийн шархнаас нь

	Уухилан амьсгалахын тоогоор

	Улаан хөөс бургилж,

	 

	Хайрт янаг нөхрийн минь

	Халуун улаан цус нь

	Эрүүл газрын хөрсийг

	Эрээн болтол буджээ.

	 

	Энхрий дотно нөхөд нь

	Эмгэнэлийн торд хүлэгдэж,

	Энэрэнгүй халуун сэтгэлээр

	Эрэлхэг цээжийг түшихэд

	 

	Эгшин зуур нам болоод 

	Эрэлхэг баатар өндийж

	Утгат сайхан үгээ

	Ухуулж бидэнд хэлсэн нь:

	 

	«Найрамдалт олон нөхөд минь

	Нарт сайхан дэлхий минь

	Үүрд хагацан салахын

	Үнэн зүрхний үг,

	 

	Алтан наран үзтэл

	Уужим гал хартал

	Уулын бүргэд сонстол

	Амин гол минь тасраагүй,

	 

	Цус минь шороонд шингэвч,

	Зүрх минь цохисон хэвээр

	Бие минь хүйтэрч эхлэвч,

	Нүд минь харсан хэвээр

	 

	Өчүүхэн би үхэвч,

	Үнэн санаат нөхөд минь

	Урт насыг насалж,

	Удаан жаргалыг эдэлнэ.

	 

	Дайсанд хариуг хүргэх

	Давтмал болд сэлмийн

	Ир нь хурцаар үлдэнэ

	Эрч нь хурднаар хоцорно

	 

	Аавтай минь адил санагдах

	Ачит олон нөхдөө

	Аливаад хичээн зүтгэж

	Ардын төрийг мандуул!

	 

	Эх төрсөн орноо

	Элдэв хортноос цэвэрлэж

	Эрх чөлөө мандсан

	Элбэрэлт цагийг байгуул!

	 

	Намайг сахих явдалгүй,

	Олны хэргийг бодогтун!

	Даруй түргэн мордогтун!

	Дайсныг дуусган устгагтун!

	 

	Элбэрэлт нөхөд та нарын

	Ирээдүйн үйлс бүтэж,

	Амьтны орчлон цэлмээд,

	Хүний ертөнц хөгжихийг

	 

	Зүрхэндээ итгэн санаж,

	Баталгаа болгон тэмдэглээд

	Авсны хаалганд ороход

	Айх явдал над үгүй

	 

	Алтан амиа алдавч,

	Амраг биеэ гээвч

	Төрсөн орондоо үлдсэнд

	Түмэнтээ бахархан баясна

	 

	Ганцхан нэгэн зүйлд 

	Гашуудан байгаагаа хэлбэл:

	Дэлгэрэх цасны эхэнд

	Дэвших цагийн түрүүнд

	 

	Орчлонгийн хувиран шинэдэх

	Ёстой өдрийг харсангүй

	Олны амаржин дэлгэрэх

	Эрхтэй цагийг үзсэнгүй

	 

	Ачит энэрэлт сайхан

	Аав ээжтэйгээ золгосонгүй,

	Ариун хонгор санаат

	Амраг хүүгээ үзсэнгүй

	 

	Энэ гомдол байвч

	Эргэн амьдрахыг зогсжээ

	Хүндэт олон нөхөд өө!

	Хүсэх үгийг минь уламжил:

	 

	Бие минь булшинд хэвтэвч

	Санал минь мөнхөд хоцорно

	Нас минь үүгээр төгсөвч

	Хүсэл минь хэзээд биелнэ

	 

	Өсгөсөн гэгээн өлгий

	Өргөн сайхан нутаг минь

	Өндөр буурал хангай

	Өвгөн хан уулс минь!

	 

	Халуун цусыг минь шингээсэн

	Хайрт ариун газар минь

	Элгэн хайрыг минь дуудсан

	Энхрий сайхан орон минь,

	 

	Үргэлж чамайг хайрлана

	Сүүлийн цусаа өгье

	Ямагт чамайг хүснэ

	Эцсийн сэтгэлээ зориулъя!

	 

	Чи миний эцэг!

	Би чиний хүү!

	Хүүгийн голомтыг залгамжлах

	Хүрэл хатуу зоригтныг

	 

	Дуусахгүй олноор төрүүлж

	Няцахгүй хатуугаар хүмүүжүүлж,

	Аав ээжийг минь тэтгэ!

	Ард түмний минь хөгжөө!

	 

	Омог бахдалт тэд нар

	Овоо булшийг минь хараад,

	Зоригоо нэмэн хөвчилж,

	Зүрхээ даран чангалаг

	 

	Энэ цагаар хугацаалан

	Ертөнцийн нарыг орхиж,

	Энэ насаар хэмжээлэн,

	Орчлонгийн сайхныг хаая!

	 

	Хөгжилтэй сонор байхдаа

	Хүсэлтэй цэлмэг явахдаа

	Хүлэг мориныхоо туурайгаар

	Хөрсийг чинь давтуулсан билээ

	 

	Ай, миний өргөн талаа

	Амь хагацан салахын

	Хамгийн сүүлчийн удаа

	Хараагаа чамд тусгая» гэж хэлээд эцэс болох үед

	 

	Зуун боомтыг донсолгох

	Зангидсан бат гар

	Мянган давааг нэвтлэх

	Гялбасан бүргэд харц

	 

	Нарны илчинд шарагдсан

	Хүрэн бор царайнууд

	Тэмцлийн галд хатаагдсан

	Хүдэр хатуу зоригтнууд

	 

	Нөгчин байгаа баатрын

	Нүдэн өмнө тодрох нь

	Санасан хэрэг бүтэж

	Зорьсон үйл гүйцэлдээд,

	 

	Аюулгүй замыг туулж

	Алсын нийгэмд хүрэхийн

	Хэлбэрэлгүй үнэнийг сахиж,

	Хэтийн жаргал зохиохын

	 

	Эвдэршгүй хатуу

	Баталгаа болон үлдэж,

	Хувиршгүй тодорхой

	Тэмдэг болон үзэгдэв

	 

	Ингэж ардын төлөө

	Ид насаа өгсөн

	Ачит сайн нөхрийн минь

	Алтан цогц энд бий

	 

	Хувьсгалын дөл оргилсон

	Хуучин тэр үеийг санаад,

	Өндөр хөгжил мандсан

	Өнөөдрийн энэ цагийг харахад

	 

	Түүний хэлсэн үг

	Түмэн үнэнээр батлагдав

	Энэ нөхдийн тэмцлээр

	Эрхийг бид нар олов

	 

	Харанхуй ёсны толгойг

	Хувьсгалын аянга хагалав

	Сарны бараан сүүдрийг

	Үнэний салхи үлээв

	 

	Хар үүлний цаанаас

	Гэрэлт наран мандсан шиг

	Хаврын улаан цэцэг

	Өнгөт дэлбээ дэлгэсэн шиг

	 

	Ариун Монгол орон минь

	Алтан гэгээнээр дэлгэрч

	Сайхан Монгол орон минь

	Саруул тодоор цацрав

	 

	Ардын олон хөвүүдийн

	Алдар гавьяаны цуурай

	Уулын өндөрт саатсангүй,

	Далайн гүнд хаагдсангүй

	 

	Дэлхийн хязгаарт дуурьсаж

	Тэнгэрийн оргилд дүнгэнээд

	Ленин багшийн хайрыг

	Зүрхний төвд шингээв

	 

	Цэцэглэсэн хавар цагийн

	Мандсан гэгээн нар шиг

	Хувьсгалын оройн цэцэг

	Манай хайрт нам,

	 

	Хөгжлийн жолоог барьж

	Бид бүгдээ дагуулан

	Баясгалангийн босгыг алхаж,

	Наран цацралт замаар

	 

	Ухрахгүй шууд,

	Зогсохгүй хурдан,

	Бадралт одны зүгт

	Бахдалтай шамдан явна

	 

	Энэ сайхан орны

	Эхний ханыг барилцсан гэж

	Ах өвгөний чинь энгэрт

	Алтан одон бэлэглэв, гэж өвгөн үгээ төгсгөв.

	 

	Улаан одны хажууд нь

	Улсын Бага Хурлын

	Гэгээн сайхан тэмдэг

	Гэрэлтэж байх нь харагдана

	 

	Өвгөний цээжийг ширтэж

	Өнгөрснийг бодон зогссоноо

	Эвлүүлж ядан байж

	Энэ үгийг хэллээ:

	 

	«Мандах нарны наагуурх

	Манан будан арилаад

	Эрдэм соёл бадарч

	Эрдэнийн гэрэл цацрав

	 

	Үе улиран эрмэлзсэн

	Үгээгүй ардын хүсэл

	Бүрэн дүүрэн биелэгдэж

	Бүгд баясгалант болов

	 

	Элбэрэлт засаг төрөө

	Эгнэгт батаар мандуулна

	Эрэлхэг таны шарил дээр

	Энэ үгийг баталъя

	 

	Орой эрт алин ч гэсэн

	Одоо маргааш хэзээ ч болов

	Заавал хүрээд ирэх

	Зайлшгүй үхлийг

	 

	Энгийн учралд биш,

	Эх орны төлөө

	Хурц тэмцэлд зориулахыг

	Хувиас би хүснэ»

	 

	Энэ санаагаа илчлээд

	Эргэж мордох гэтэл

	Ах өвгөн над руу

	Ахиж сурган хэлсэн нь:

	 

	«Эр хүний үхэл

	Энэ шиг байвал зохино

	Эх орныхоо төлөө

	Эрчимт тэмцлийн дөлөнд

	 

	Ган хутганы ир дээгүүр

	Галт сумын илчин дундуур

	Эр зоригоо гаргаж,

	Эрч чадлаа хөвчилж,

	 

	Халдах барсын өмнөөс

	Хардах дайсны өөдөөс

	Цөхрөлтгүй давшсаар

	Цуцалтгүй байлдсаар

	 

	Эцэс хойддоо тэмдэгтэй,

	Эрхт улсдаа бүтээлтэйгээр

	Ач үрдээ үлгэртэй,

	Ард түмэндээ дурсгалтайгаар

	 

	Эх орныхоо шороонд

	Энэ биеэ хадгалах нь

	Хүн болж төрсний

	Хүндэт гавьяа юм шүү» гээд

	 

	Морины жолоог эргүүлж

	Мордохыг завдах үед

	Зүйтэй сайхан сургаал гэж

	Зүрхэндээ би тэмдэглэв 

	 

	Тэнгэрийн байдал гэгээрч

	Тэнэгэр сайхан болоод

	Үдийн чанга наран

	Үүлний завсраас мишээв

	 

	Цэцгийн өнгө сэргэж

	Ертөнцийн нүүрийг чимэглээд

	Ногооны шим дэлгэрч

	Дэлхийн амьтныг хангав

	 

	Ах өвгөн бид хоёр

	Агт хүлэгтээ мордож

	Урдах замыг дагаад

	Уулын давааг чиглэхэд

	 

	Хөгжилт орны минь уудамд

	Хүлэг морин тэмүүлнэ

	Хөвүүн биеийн минь омогт

	Хүсэл зориг бүтээгдэнэ

	 

	Халих бүргэдийн жигүүр

	Өндөрт шуугихыг үзээд

	Харцага начны шумбалт

	Агаарт харвахыг хараад

	 

	Түүнтэй адилхан хурдалж,

	Түмэн газрыг туулахаар

	Улам яарал төрж

	Урагш давхин одохдоо

	 

	Далдарч хол очтолоо

	Дахин дахин эргэж

	Баатар эрийн булшийг

	Байн байн харцгаалаа.

	 

	 

	1941 он V сар

	Улаанбаатар хот

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

